
Zəfər tarixinin xronologiyası
30 sentyabr 2020-ci il 
Həmin gün:

–Avropa İttifaqı Şurasının Prezi-
denti Şarl Mişel Azərbaycan Res-
publikasının Prezidenti İlham Əliyevə 
telefonla zəng edib. Söhbət zamanı 
Ermənistanın Azərbaycana qarşı 
apardığı təxribatlar pislənilib;

–Türkiyənin Xarici İşlər naziri Möv-
lud Çavuşoğlu Ermənistanın işğalçılıq 
siyasəti yürütməsi ilə bağlı Anadolu 
agentliyinə müsahibə verib; 

–Azərbaycan Respublikasının 
Prezidenti, Silahlı Qüvvələrin Ali Baş 
Komandanı İlham Əliyev və birinci xa-
nım Mehriban Əliyeva Ermənistanın 
sentyabrın 27-dən başlayan hərbi 
təxribatı zamanı yaralanan və 
Müdafiə Nazirliyinin Mərkəzi Hərbi 
Klinik Hospitalında müalicə olunan 
hərbçilərlə görüşüblər.

***
Azərbaycan Respublikası-

nın Prezidenti, Silahlı Qüvvələrin 
Ali Baş Komandanı İlham Əliyev 
Müdafiə Nazirliyinin Mərkəzi Hərbi 
Klinik Hospitalında müalicə olunan 
hərbçilərlə görüşü zamanı bildirib ki, 
bizim döyüşlərdə yaralanan bütün 
yaralı əsgər və zabitlərimiz bir arzu 
ilə yaşayırlar ki, tezliklə sağalıb yenə 
də döyüş bölgələrinə getsinlər, Vətən 
uğrunda haqlı savaşlarını davam 
etdirsinlər: “Bizim işimiz haqq işidir, 
biz öz torpağımızda vuruşuruq, Vətən 
uğrunda vuruşuruq. Bizim davamız 
ədalətli davadır və əminəm ki, bu 
münaqişədə biz istədiyimizə nail ola-
cağıq, haqq-ədalət öz yerini tapacaq 
və Azərbaycan öz ərazi bütövlüyünü 
bərpa edəcək. Uzun illər ərzində 
məcburi köçkün kimi yaşayan soy-
daşlarımız da öz doğma dədə-baba 
torpaqlarına qayıdacaqlar”.

Dövlətimizin başçısı çıxışında  
Azərbaycan hərbçilərinin xilaskar 
olduqlarını, öz torpaqları uğrunda  
vuruşduqlarını,  erməni əsgərlərinin 
isə  başqa dövlətin torpağında – 
Azərbaycan torpağında öldüklərini 
qeyd edib: “Mən erməni xalqına 
üz tutub demək istəyirəm ki, onlar 
öz rəhbərliyinin çirkin əməllərinin 
girovuna çevrilməsinlər. Bu gün öz 
hökumətini məsuliyyətə cəlb etsinlər. 
Öz övladlarını Azərbaycan torpaqları-
na göndərməsinlər. Nə işi var erməni 
əsgərinin Azərbaycan torpağında? 

Biz öz torpağımızda vuruşuruq. Bizim 
əsgər və zabitlərimiz öz torpağında 
həlak olur, öz torpağında yaralanır 
və biz öz torpaqlarımızı azad edirik. 
Artıq dördüncü gün davam edən 
döyüşlərdə Azərbaycan Ordusu 
uğurlu əməliyyat keçirərək strateji 
yüksəklikləri işğalçılardan azad edib, 
bir neçə yaşayış məntəqəsini işğal-
dan azad edib, uzun fasilədən sonra 
biz bu torpaqlara qayıtmışıq. Bu 
torpaqlarda öz bayrağımızı sancmışıq 
və artıq bu torpaqlardan bizi heç kim 
çıxara bilməz, biz öz ərazi bütövlüyü-
müzü bərpa etməliyik...”. 

***
Azərbaycan Ordusunun 

Ermənistan silahlı birləşmələrinə qar-
şı həyata keçirdiyi uğurlu əks-hücum 
əməliyyatları vətəndaşlarımızda 
qələbə əzmini, ruh yüksəkliyini 
daha da artırıb. Bu, Azərbaycan 
vətəndaşlarının Prezident, Ali Baş 
Komandan İlham Əliyevə göndərdiyi 
təbrik və təşəkkür məktublarından 
da aydın görünür. Azərbaycan 
vətəndaşları ilə yanaşı, Türkiyə 
vətəndaşları da dövlətimizin başçısı-
na göndərdikləri məktublarda sevinc 
hisslərini bölüşürlər.

Masallı rayonundan istefada olan 
polis polkovnik-leytenantı Tofiq Şah-
marov yazır: “Cənab Ali Baş Koman-
dan, biz - Masallı rayon polis şöbəsi 
üzrə bütün polis veteranları sıravi 
əsgər kimi Sizin ətrafınızda olmaqla 
müharibəyə cəlb olunmağımıza dair 
Sizin əmrinizi səbirsizliklə gözləyirik. 
Vətən eşqi bizim üçün çox ülvi və 
müqəddəsdir. Daim Sizinləyik”.

Şirvan şəhərindən Səbinə 
Əliyeva: “Hörmətli cənab Prezi-
dent, mən Əliyeva Səbinə I qrup 
gözdən əliləm. Ailəliyəm, 3 körpə 
övladım var. Gözlərimin görməsi 
üçün valideynlərimin Mehriban 
xanım Əliyevaya müraciəti əsasında 
dəfələrlə əməliyyat olundum. 
Görmə qabiliyyətim qismən bərpa 
olunduğuna görə çox sevinirəm. 
Çox sağ olun ki, Siz və Mehriban 
xanım hər bir azərbaycanlıdan, o 
cümlədən məndən bu qayğını, bu 
sevgini əsirgəmirsiniz. Qarabağımız 
uğrunda gedən döyüşlərdən, ilkin 
qələbəmizdən mən də fərəhlənirəm. 
Rəşadətli Ordumuzun gücünə və 
qüdrətinə inanıb gur səslə deyirəm: 
"Qarabağ bizimdir, Qarabağ 
Azərbaycandır!”.

***
Sentyabrın 30-da Müdafiə 

Nazirliyinin mətbuat xidmətinin 
yaydığı məlumatda isə bildirilir 
ki, işğal olunan torpaqlarımızın 
düşməndən təmizlənməsi uğrunda 
ordumuzun apardığı qətiyyətli əks-
hücum əməliyyatı uğurla davam 
edir. Ordumuzun şəxsi heyətinin 
döyüş əzmi və mənəvi-psixoloji 
vəziyyəti yüksəkdir. Döyüşlərdə 
hər bir əsgər və zabitimiz  əsl 
qəhrəmanlıq nümayiş etdirir. 
Azərbaycan Ordusunun apardığı 
döyüşlər nəticəsində cəbhənin 
müxtəlif istiqamətlərində Ermənistan 
qoşunlarının çox sayda canlı qüvvəsi, 
hərbi obyektləri və döyüş texnikaları 
məhv edilir.  

Müdafiə Nazirliyinin yaydığı  
məlumatdan:

– Sentyabrın 29-dan 30-na 
keçən gecə, saat 00:20 radələrində 
Azərbaycan Ordusunun İsrail 
istehsalı Harop dağıdıcı dronu 
vasitəsilə dəqiq zərbəsi nəticəsində 
yüksək rütbəli erməni zabitlərinin 
toplaşdığı bunker dağıdılıb. Bunkerdə 
Ermənistan silahlı qüvvələrinin bir 
generalı, bir neçə polkovniki və digər 
yüksək rütbəliləri olub;

– Cəbrayıl rayonu ərazisindəki 
tanklar da daxil olmaqla, bir neçə 
erməni hərbi texnikası məhv edilib;

– Ermənistan silahlı qüvvələrinin 
bölmələri Tərtər şəhərini artilleriya 
atəşinə tutmuşdur. Atəş nəticəsində 

dövlət qurumlarının inzibati 
binalarının yaxınlığına top mərmisinin 
düşməsi nəticəsində 7 nəfər mülki 
şəxs müxtəlif dərəcəli bədən 
xəsarətləri alaraq xəstəxanalara 
yerləşdirilib, o cümlədən, mülki 
infrastruktur obyektlərə külli miqdarda 
ziyan vurulub;

– Ermənistanın 1-ci ümumqoşun 
ordusunun 10-cu dağatıcı 
diviziyasının Tonaşendə yerləşən 
7-ci dağatıcı alayının 2-ci taboru 
ağır itkilərə məruz qaldığından təcili 
surətdə köməyə gələn ehtiyat qüvvə 
Azərbaycan Ordusu tərəfindən məhv 
edilib;

– cəbhənin Ağdərə-Tərtər 
istiqamətində mühasirəyə alınan 
erməni qüvvələri artilleriya vasitələri 
ilə məhv edilib;

– cəbhənin müxtəlif 
istiqamətlərində Ermənistan Silahlı 
Qüvvələrinin 1 ədəd “Uraqan” yaylım 
atəşli reaktiv sistemi, 2 ədəd “9K33 
Osa” zenit-raket kompleksi, 4 ədəd 
BM-21 “Qrad” yaylım atəşli reaktiv 
sistemi, 1 ədəd piyadanın döyüş 
maşını, 4 ədəd “D-20” haubitsa-topu, 
16 ədəd tank və şəxsi heyətlə 2 ədəd 
yük maşını sıradan çıxarılıb.

– Ağdərə istiqamətində gedən 
döyüşlər zamanı Ermənistan 
ordusunun darmadağın edilən 6-cı 
dağ atıcı alayına köməyə gələn 193-
cü əlahiddə həmlə taborunun döyüş 
bayrağı və sənədləri ələ keçirilib.   

V.BAYRAMOV, “Xalq qəzeti” 

Doğrusu, mətbuat vasitələrimiz Prezident İlham Əliyevin 
sentyabrın 28-də Fransanın “France-24” televiziya kanalına 
müsahibə verdiyi barədə xəbəri yayanda bir çox soydaşlarımız 

kimi mən də ötən illərdəki təcrübəyə əsaslanaraq gözləyirdim ki, 
bu jurnalist də vəziyyəti gərginləşdirməyə çalışacaq. Çünki ötən il 
öktyabrın 14-də həmin televiziyanın əməkdaşı ölkəmizə qarşı heç 
də xoş münasibət sərgiləməmişdi. İndi isə ... beynəlxalq aləmdəki 
həmkarlarımızın həqiqəti söyləməyə gücü çatır, deyəsən. 

Əslində alqışlanmalı məqamdır. Çün-
ki bu müsahibə sübut etdi ki, Avropanın 
son onillərdə ölkəmizə  qarşı qərəzli 
mövqe tutan mətbuat vasitələri də artıq 
Azərbaycan reallıqlarını qəbul etmək 
məcburiyyətində qalıblar. Bu isə bizim 
44 günlük müharibədəki hərbi və siyasi 
qələbəmizin ardınca,  diplomatiya və 
informasiya müstəvilərində də qazandı-
ğımız qələbənin göstəricisidir. 

Heç kəsin yadından çıxmayıb. Ötən 
il oktyabrın 14-də Bakıda Azərbaycan 
Prezidenti İlham Əliyevlə görüşərək 
geniş müsahibə götürmüş “France-24” 
televiziya kanalının əməkdaşı ölkəmizə 
və xalqımıza qarşı qərəzli, hətta açıq 
ermənipərəst mövqeyini qətiyyən 
gizlətmək istəmirdi. O, gah Azərbaycan 
Ordusunun Xankəndidəki günahsız 
insanlara atəş açdığını deyir, gah da 
“Dağlıq Qarabağdakı kilsələrin bom-
bardman edilməsi barədə uydurma 
fikirlər söyləyirdi. Təbii ki, Azərbaycan 
Prezidenti digər mətbuat vasitələrinin 
bəd niyyətli suallarını cavablandı-
randa göstərdiyi möhtəşəm siyasətçi 
arqumentləri ilə həmin jurnalisti də 
tamamilə “tərksilah etmişdi.” 

Bu dəfə isə “France-24”ün aparı-
cısı müsahibəyə Azərbaycanın şanlı 
qələbəsini etiraf etməklə başladı: 
“Ölkənizin 44 gün ərzində qalib gəldiyi 
Azərbaycan və Ermənistan arasında 
olan müharibənin başlanmasından düz 
bir il ötür”. Fikrimizcə, dünya Azərbaycan 
həqiqətlərini, xüsusən, 44 günlük 
müharibədəki qələbəmizi daha geniş 
miqyasda tanıdıqca, bu qəbildən olan 
etirafları hələ çox eşidəcəyik. 

Jurnalistin ilk sualında dilə gətirdiyi 

“Keçən həftə BMT-də müharibə 
bitəndən bəri ilk dəfə hər iki ölkənin  – 
Azərbaycanın və Ermənistanın xarici 
işlər nazirləri görüşdü. Bu, hər iki tərəf 
arasında dialoqun yenidən başlaması 
və sülhə ümidin olacağı deməkdirmi?” 
– sualı da bir növ Avropa mətbuatının 
Cənubi Qafqazdakı mövcud vəziyyətlə 
barışmasının göstəricisi kimi qəbul edilə 
bilərdi. Elə dövlət başçımız da həmin 
arqumentə ümid etmək istədiyini dilə 
gətirdi: “Azərbaycan artıq neçə dəfə açıq 
şəkildə Ermənistanla dialoqa başlamağa 
hazır olduğunu bildirib. Söhbət təkcə 
dialoqun başlanılmasından getmir, eyni 
zamanda, Azərbaycan və Ermənistan 
arasında gələcək sülh razılaşmasının 
üzərində aparılacaq işdən də gedir... 
Ümid edirəm ki, bu, təkcə bir görüş yox, 
yeni bir prosesin başlanğıcı, Azərbaycan 
və Ermənistan arasında münasibətlərin 
normallaşması prosesinin və Cənubi 
Qafqaz regionunda geniş əməkdaşlığa 
yeni bir miqyas verəcək proses olacaq”.

Üstəlik,  Prezident vurğuladı ki, 
Azərbaycan heç vaxt, hətta müharibə 
zamanı, hətta işğal zamanı belə istənilən 
yüksək səviyyəli təmaslara etirazını 
bildirməyib. Əksinə, dövlət başçımız 
hesab edir ki, bu təmaslar hər iki tərəfdə 
yaranmış  sualları cavablandıra bilər və 
regionun inkişafı üçün yeni başlanğıc 
nöqtəsi ola bilər. İlham Əliyev bir daha 
xatırladır ki, bizim mövqeyimiz çox 
aydındır,  keçmişə qayıdış olmamalıdır, 
Ermənistanda revanşizm əlamətləri 
olmamalıdır: “Biz gələcək haqqında, sülh 
haqqında və regionu necə daha da sabit 
və təhlükəsiz etmək imkanları haqqında 
danışmalıyıq”.

Bu zaman bir məqamı xüsusilə yada 
salmaq istərdik. Fransa televiziyası 
aparıcısının Azərbaycan Prezidentinə 
ünvanladığı suallardan biri sübut etdi 
ki, avropalı həmkarlarımız bizim dövlət 
başçımızın nəinki siyasi fəaliyyətini 
diqqətlə izləyirlər, hətta onun  öz xalqına 
müraciətlərində də hansı məsələlərin 
olduğunu   mikroskopla axtaran kimi 
“tədqiq edirlər”.

Jurnalist Azərbaycan Prezidentinə 
sentyabrın 28-də ünvanladığı sualda 
dövlət başçımızın sentyabrın 27-də 
xalqımıza müraciətindən sitat gətirdi: 
“Müharibənin ildönümü ilə əlaqədar 
müraciətinizdə Siz dediniz ki,  – mən 
Sizdən sitat gətirirəm: “Əgər biz erməni 
faşizminin bir daha baş qaldırdığını 
görsək, yeni təhlükə görsək, heç bir 
tərəddüd etmədən erməni faşizmini 
yenidən əzəcəyik”. 

Yaxşı ki, avropalı həmkarımız 
bu sualı da gündəliyə gətirdi. Çün-
ki dövlət başçımızın bu suala verdiyi 
cavab əslində bu gün İrəvanda oturub 
Azərbaycana qarşı diş qıcardanlara 
verilən cavab idi. “Mənim bəyanatım 
öz mənşəyini Ermənistanda müşahidə 
etdiyimiz tendensiyadan götürür”- deyən 
Prezident əlavə etdi ki, regionda sül-
hün bərqərar olunması ilə bağlı bizim 
mövqeyimizə gəldikdə, mən bir neçə 
dəfə açıq bəyanatlar vermişəm: “Bun-
lar xüsusilə sərhədlərin delimitasiyası 
və demarkasiyası üzərində işə başla-
maqdan, Ermənistanla sülh sazişinin 

üzərində aparılacaq hərtərəfli danışıqla-
ra hazırlaşmağa başlamaqdan ibarətdir. 
Bütün bunlar xoşməramlı jestlərdir. 
Yeri gəlmişkən, bunların heç birinə 
Ermənistan rəhbərliyi tərəfindən adekvat 
cavab verilməyib. Onlar ya bu təkliflərə 
məhəl qoymur, ya da ki, hazır olmadıqla-
rını deyirlər”.

 Azərbaycan vətəndaşlarını daha çox 
məmnun edən məqam isə cənab Prezi-
dentin Ermənistanın bəzi dairələrində re-
vanşizm tendensiyalarının davam etməsi 
barədə dedikləri idi. Prezident xatırlatdı 
ki, mənim bəyanatımın əsas məqsədi 
Ermənistan rəhbərliyini istənilən re-
vanşizm əlamətlərinə, xalqımıza, 
dövlətçiliyimizə və ərazi bütövlüyümüzə 
qarşı istənilən təhlükəyə cavab veriləcəyi 
haqqında xəbərdar etməkdən ibarət idi: 
“Onlar bizim necə cavab verdiyimizi bilir 
və İkinci Qarabağ müharibəsi onların bi-
zim qarşımızda heç bir şansının olmadı-
ğını göstərdi. Biz müharibəyə başlamaq 
istəmirik. Bu, bizə lazım deyil. Danışıqlar 
aparılan illər ərzində bu, bizə heç vaxt 
lazım olmayıb. Lakin indi hesab edirəm 

ki, revanşizm səylərindən vaz keçmək 
və gələcəyə doğru baxmaq üçün onlara 
xəbərdarlıq etmək vaxtıdır”.

Biz yuxarıda qeyd etdik ki, avropalı 
mətbuat təmsilçiləri artıq Azərbaycan 
reallıqlarını anlayır və qəbul edirlər. 
Ancaq rusiyalı ekspert Aleksey Med-
vedevin dediyi kimi, “fransız həmişə 
fransızdır”. Fransalı jurnalist son bir ildə 
baş verən bu qədər siyasi, diplomatik, 
hərbi və mənəvi-psixoloji proseslər 
silsiləsindən sonra yenə də Azərbaycan 
Prezidentindən soruşur ki, Siz Qarabağa 
muxtariyyət verməyə hazırsınızmı? Yenə 
də yada salıram, yaxşı ki,  soruşur. Çün-
ki dövlət başçımızın həmin təxribatçı su-
ala verdiyi cavabı dünya siyasətçilərinin 
eşitməsi bir çox dairələr üçün səmərəli 
olacaq. Yəni onlar bundan sonra əbəs 
yerə vaxt itirməyəcəklər. 

Azərbaycan Prezidenti növbəti 
dəfə xatırlatdı ki, bu status məsələsini 
gündəliyə gətirmək istəyənlər öz 
ərazilərində erməniləri yerləşdirmək və 
öz ərazilərində ikinci Ermənistan dövləti 
yaratmaq üzərində düşünsünlər: “Biz 
Azərbaycanda yaşayan ermənilərə 

müəyyən səviyyədə özünüidarəetmə 
təqdim etməyə hazır idik. Ermənilər 
hər zaman bunu rədd edirdilər. Onlar 
hər zaman “yox” deyirdilər – yalnız 
müstəqillik. İndi isə münaqişə başa 
çatdığından, onlar muxtariyyət haqqında 
danışırlar. Bu isə bizim gündəliyimizə 
daxil deyil. Bu gün Qarabağda Rusiya 
sülhməramlılarının məsuliyyət zonasında 
yaşayan ermənilər ölkəmizdə yaşayan 
digər etnik qrupların nümayəndələri kimi 
Azərbaycan vətəndaşlarıdır”.

Bu qısa sətirlərdə artıq üçüncü 
dəfədir ki, yada salıram. Nə yaxşı ki, 
Fransa televiziyası bu müsahibəni hazır-
ladı. Çünki dövlət başçımızın bütün ca-
vabları təkcə Azərbaycan həqiqətlərinin 
deyil, həm də 44 günlük müharibədən 
sonra yaranmış Cənubi Qafqaz reallıq-
larının növbəti dəfə Avropa tamaşaçıla-
rına çatdırılmasını təmin etdi. Qarabağ 
Azərbaycandır və heç bir statusdan 
söhbət gedə bilməz!

İttifaq MİRZƏBƏYLİ,  
“Xalq qəzeti”

“France-24” Azərbaycan reallıqlarını 
ən mötəbər mənbədən öyrəndi 

Müharibə bitib, münaqişə öz həllini tapıb. Biz regionu 
daha da proqnozlaşdırıla bilən, sabit və təhlükəsiz 
regiona çevirmək üçün yeni fəaliyyətə başlamalıyıq. Hər 
iki ölkənin xarici işlər nazirlərinin görüşü bu səylərin 
yaxşı göstəricisidir.

Azərbaycan Respublikasının Prezidenti İlham 
Əliyevin Fransanın “France-24” televiziya kanalına 

müsahibəsindən
Bakı, 28 sentyabr 2021-ci il.

“The Washington Times”:  
Minsk qrupu və uğursuz 
çoxtərəfli vasitəçilik

Məqalədə ABŞ və digər ölkələrin müxtəlif 
münaqişələrdə göstərdikləri diplomatik səyləri 
təsvir edən Adam Ereli yazır ki, beynəlxalq 
müstəvidə çoxtərəfli münasibətlər mövcud 
olmaqda davam etsə də, uğursuz fəaliyyətlərin 
uzun siyahısı bu formatı dəstəkləyən beynəlxalq 
forumların artıq öz məqsədlərinə çatmadı-
ğını göstərir. Bu cür disfunksiyanın bariz 
nümunəsi uzun illər Ermənistan-Azərbaycan 
münaqişəsinin tənzimlənməsində vasitəçilik 
edən ATƏT-in Minsk qrupudur. 

1992-ci ildə Avropa Təhlükəsizlik və 
Əməkdaşlıq Təşkilatı (ATƏT) tərəfindən 
Azərbaycan ilə Ermənistan arasındakı ərazi 
münaqişəsinin həlli üçün yaradılan Minsk qrupu 
mövcud çoxtərəfli vasitəçilik mexanizmlərinin 
köhnə formatını təcəssüm etdirir. 1994-cü ildə 
atəşkəs razılaşması imzalandıqdan sonra 
Ermənistan Azərbaycan ərazisinin beşdəbirini 
işğal etdi. Minsk qrupu mövcud olduğu 30 il 
ərzində münaqişənin həlli üçün heç bir səmərəli 
addım atmadı, bu da Azərbaycanı təşəbbüsü 
öz əlinə almağa və keçən il sentyabrın 27-də 
başlayan 44 günlük müharibədə status-kvonu 
dəyişdirməyə məcbur etdi. Bu, münaqişənin 
mahiyyətini kökündən dəyişdi.

Müharibə nəticəsində Azərbaycan 
Ermənistan tərəfindən işğal olunmuş ərazisinin 
böyük hissəsini azad etdi. Müəllif, həmçinin 
qeyd edir: “Daha vacib məqam odur ki, 
münaqişə Minsk qrupunun mahiyyətini şübhə 
altına qoydu. Fransanın Ermənistanın xeyrinə 
qərəzli mövqeyi və ABŞ-ın münaqişə ilə bağlı 
məhdudlaşdırılmış münasibəti Minsk qrupu 
üçlüyünün digər üzvü olan Rusiyaya münaqişə 
tərəfləri arasında vasitəçilikdə birtərəfli qay-

dada iştirak etmək imkanı verdi. Bir çox digər 
vasitəçilik missiyalarındakı kimi, Minsk qru-
punun da uğursuz fəaliyyətində diqqət çəkən 
amil ölkələrin fərqli maraqlara malik ola biləcəyi 
beynəlxalq diplomatiyanın aparıcı forumlarında 
konsensus əldə etmə ehtiyacıdır ki, bu da öz 
növbəsində vasitəçilik formatının səmərəliliyini 
təhlükə altına alır. 

Lakin bu struktur qüsurlara və geosiyasi 
reallıqlara baxmayaraq, ABŞ liderləri və ABŞ 
müttəfiqləri yenidən başlayan münaqişəyə 
adekvat cavab vermirdilər. Məsələn, 
Azərbaycan-Ermənistan sərhədi boyunca hərbi 
əməliyyatların yenidən başlanmasına cavab 
olaraq ABŞ Dövlət Departamenti iyulun 28-də 
tərəfləri "ATƏT-in Minsk qrupunun himayəsi 
altında əsaslı müzakirələrə qayıtmağa" çağırdı. 
Dövlət katibi Blinken bir neçə həftə əvvəl erməni 
həmkarına yazdığı məktubda "Minsk qrupu 
həmsədrlərinin himayəsi altında əsaslı danı-
şıqları mümkün qədər tez bərpa etməyə” dəvət 
edəndə bu çağırışı ikiqat artırdı. Böyük Britaniya 
da bu yaxınlarda Minsk qrupunun nizamlanma 
üçün əsas format olaraq qaldığını bildirdi. 

Acı reallıq ondan ibarətdir ki, Qərb həm 
Azərbaycanın Qarabağ bölgəsində, həm də re-
gionun digər qaynar nöqtələrində münaqişələri 
həll etmək üçün hələ də köhnəlmiş və qeyri-kafi 
mexanizmlərdən istifadə etməyə çalışır, bu da 
Qərbi uğursuzluğa məhkum edir. Adam Ereli ya-
zır ki, bu arada fürsətcil rəqiblər vəziyyətdən öz 
xeyirlərinə istifadə edərək, münaqişə tərəflərinin 
ABŞ-a etibarını daha da sarsıdırlar. 

AZƏRTAC

ABŞ-ın “The Washington Times” nəşrində amerikalı diplomat, ABŞ dövlət 
katibləri Kolin Pauell və Kondoliza Rays dövründə ABŞ Dövlət Departamenti-
nin rəsmi nümayəndəsi, səfir Adam Erelinin "Minsk qrupu və uğursuz çoxtərəfli 
vasitəçilik" sərlövhəli məqaləsi dərc edilib.

